
Tórshavn, 25. august 2009
Viðv. uppskoti til broyting í forsorgarlógini um hjálparráð og tilhoyrandi kunngerð og vegleiðing  
Víst verður til skriv tykkara dagf. 9. juli 2009, har uppskot til broyting í forsorgarlógini, ið fevna um hjálparráð, eins og tilhoyrandi uppskoti til kunngerð og vegleiðing eru send Kommunusamskipanini til hoyringar. 
Hoyringsfreistin er 24. august 2009, men Kommunusamskipanin hevur fingið hetta longt til 25. august 2009.
Kommunusamskipanin staðfestir, at uppskotið í høvuðsheitum er eitt sparitiltak, har forsorgarútreiðslur hjá landskassanum lutvíst verða fluttar til avvarðandi myndugleikar at fíggja og lutvíst til brúkararnar at fíggja. 

Í mun til kommunurnar sum myndugleika merkir tað, at kommunur serliga á barnaansingarøkinum, skúlaøkinum og eldrarøktarøkinum koma at hava nýggjar fíggjarligar útreiðslur. 
Sum dømi kann nevnast, at Hjálpartólamiðstøðin ikki longur veitir stuðul til ávís sernámsfrøðilig samskiftisamboð til skúlanæmingar eitt nú við orðblindni, hóast at talan kann verða um persónligt amboð. 
Annað dømi er, at mannagongdin fyri eldrasambýli verður heilt grundleggjandi broytt. Kommunusamskipanin metir, at júst viðvíkjandi eldrasambýlum kann uppskotið elva til fløkju millum fatanina, ið Almannamálaráðið hevur um sektorábyrgd, og tað støðu, ið búfólk á eldrasambýlum í veruleikanum hava sum heimabúgvandi. 

Í útgangsstøðinum eru eldrasambýli ikki útgjørd við tí leysa grundútbúnaði, sum eitt ellis- og røktarheim gjarna er. Eitt nú hava búfólk á eldrasambýlum higartil havt møguleika at læna t.d. røktarsong frá Hjálpartólamiðstøðini, tá tørvur hevur verið á tí – vanliga hava búfólk egna song við inn á eldrasambýli. 

Kommunsamskipanin metir, at hædd er ikki tikið fyri hesum veruleika í uppskotinum, eins og at markamótini, sum vegleiðingin annars royndir at lýsa, í støðum eru ógreið.
Sambært viðmerkingunum til uppskotið metir Almannamálaráðið, at uppskotið hevur ongar fíggjarligar avleiðingar fyri kommunur. Hetta undrar, tí Kommunusamskipanin metir, at uppskotið heilt týðiligt hevur bæði fíggjarligar avleiðingar og umsitingarligar avleiðingar fyri kommunurnar. 

Tað áliggur Almannamálaráðnum at lýsa uppskot greitt og veruliga. Kommunusamskipanin krevur tí neyvari viðmerkingar frá Almannamálaráðnum, sum kunnu ávísa, hví kommunurnar ikki fáa fleiri útreiðslur við nýggja uppskotinum. 

Kommunusamskipanin væntar at frætta aftur hesum viðvíkjandi, áðrenn uppskotið verður lagt fyri løgtingið.
Vinarliga vegna Kommunusamskipan Føroya

